
2. ERANSKINA



EUSKAL AUTONOMIA ERKIDEGOKO ADMINISTRAZIO OROKORRAREKIN SINATUTAKO LANKIDETZA HITZARMENA ALDATU ETA LUZATZEKO GEHIGARRIA BERRESTEKO FORU ARAU PROIEKTUA, AIARALDERAKO LEHENTASUNEZKO JARDUKETA ZONAK BULTZATZEKO PLANEAN JASOTAKO "ZERBITZU TURISTIKOEN ESKAINTZA INTEGRATUA GARATZEA" PROIEKTUAREN ESPARRUAN JARDUKETAK EGITEARI BURUZKOA. 

2023ko urtarrilaren 12an, Euskal Autonomia Erkidegoko Administrazio Orokorraren eta Arabako Foru Aldundiaren arteko lankidetza hitzarmena sinatu zen, "Zerbitzu turistikoen eskaintza integratua garatzea" proiektuaren esparruan jarduketak egiteko. Proiektu hori Aiaralderako lehentasunezko jarduketa zonak bultzatzeko planaren barruan dago.

Hirugarren klausulan alderdi sinatzaileen konpromisoak jasotzen dira, eta haien artean programa jarduerak finantzatzeko konpromiso ekonomikoak eta haiek gauzatzeko epea ezartzen dira.

Laugarren klausulak, hirugarren apartatuan, hitzarmenaren jarraipen batzordeak onetsi beharko lituzkeen jarduketen gauzatzea eta justifikazioa luzatzeko aukera jasotzen du. Klausula horrek berak, laugarren apartatuan, Eusko Jaurlaritzak egin beharreko funtsen transferentziak finkatzen ditu.

Zortzigarren klausulan, dirulaguntza justifikatzeko epeak adierazten dira.

Hamabigarren klausulan jaso da hitzarmena indarrean egongo dela 2023ko abenduaren 31 arte eta hura luzatzeko aukera dagoela.

2023ko ekainaren 12an, hitzarmenaren jarraipen batzordeak hitzarmena aldatzea onetsi zuen, konpromiso ekonomikoak egokitzeko, hitzarmenaren indarraldia luzatzeko, justifikazio epea luzatzeko eta dirulaguntzaren ordainketak gauzatze eta justifikazio epe berrietara eguneratzeko, hamaikagarren klausulan ezarritakoaren arabera.

Hitzarmenaren hamaikagarren eta hamabigarren klausulekin bat etorriz, aldatu egin behar da, hitzarmena luzatzeko eta aldatzeko gehigarri bat sinatuta (aurrerantzean, gehigarria).  

Gehigarriak programa jarduerak finantzatzeko konpromiso ekonomiko berriak eta haiek gauzatzeko epea jasotzen ditu, baita Eusko Jaurlaritzak egin beharreko funtsen transferentziak eta justifikatzeko epe eta modu berriak ere, eta hitzarmenaren indarraldia 2024ko abenduaren 31ra artekoa izango dela ezartzen du.

Foru arau proiektua 2023ko Urteko Araugintza Planean sartuta ez badago ere, agerikoa da hitzarmena presazkoa eta beharrezkoa dela, Aiaralderako lehentasunezko jarduketa zonak bultzatzeko planean jasotako "Zerbitzu turistikoen eskaintza integratua garatzea" proiektuaren esparruan jarduketak egiteko.


Horiek horrela, lankidetza hitzarmenaren gehigarria sinatu beharra dago, erantsitako klausuletan ezarritakoaren arabera, aldeek, hitzarmeneko helburuak gauzatu nahian, beren gain hartutako konpromisoak bete ditzaten.

Foru Gobernu Kontseiluak onetsi du lankidetza hitzarmenaren aipatutako gehigarria sinatzea, bat etorriz Arabako Foru Aldundiaren Antolaketa, Funtzionamendu eta Araubide Juridikoari buruzko martxoaren 15eko 10/2023 Foru Arauak 8.6. artikuluan ezarritakoarekin, eta, bat etorriz Arabako Lurralde Historikoko Erakunde Antolamenduari buruzko 1983ko martxoaren 7ko Foru Arauaren 6.2.b.3. artikuluak ezarritakoarekin, beharrezkoa da Arabako Batzar Nagusiek erabaki hori berrestea.

Hala, otsailaren 28ko 6/23 Foru Dekretuaren 2. artikuluan ezarritakoaren arabera izapidetu da; horren arabera, xedapen orokorrak egiteko prozeduratik kanpo geratzen dira 6. artikuluaren 2. apartatuaren b) letran aipatzen diren proposamenak Batzar Nagusiek berrestea helburu duten foru arauen aurreproiektuak. 

ARTIKULU BAKARRA

Berrestea Euskal Autonomia Erkidegoko Administrazio Orokorrak eta Arabako Foru Aldundiak sinatutako lankidetza hitzarmena aldatzeko eta luzatzeko gehigarria. Lankidetza hitzarmen hori da Aiaralderako lehentasunezko jarduketa zonak bultzatzeko planean jasotako "Zerbitzu turistikoen eskaintza integratua garatzea" proiektuaren esparruan jarduketak egiteari buruzkoa.

